
Апстракт 

Во услови на се поголемо вклучување на дигиталните технологии во секојдневниот 
живот, оваа статија ја разгледува појавата на „Новиот Хомо Сапиенс“ – индивидуа 
обликувана преку постојан допир со медиуми и променети начини на 
комуникација. Дополнително во оваа статија , се разгледува како овие промени 
влијаат врз личниот идентитет, начинот на размислување и општественото 
однесување, со посебен акцент на тоа колку е важна медиумската писменост за 
полесно прилагодување во современиот дигитален свет. Истражувањето се заснова 
на концептуален пристап и вклучува интердисциплинарни перспективи, особено 
од областа на медиумската екологија и дигиталната писменост. Концептуалната 
анализа на постојните научни сознанија, поткрепена со конкретни примери од 
образовната практика на земјите од Западен Балкан  (Северна Македонија, Косово 
и Албанија), покажува дека лесниот пристап до информации и современите форми 
на комуникација истовремено носат придобивки и предизвици во образовниот 
процес. Затоа, образовните модели во регионот треба да ја интегрираат 
медиумската писменост како клучен елемент за развој на критичко мислење, 
етичка медиумска интеракција и градење дигитална граѓанска свест кај 
новоформираниот, дигитално обликуван Хомо Сапиенс. 

Клучни зборови: медиумска интеракција, идентитет, социјално однесување, 
образовни модели, критичко мислење, дигитална граѓанска свест. 

1. Вовед

Живееме во ера во која дигиталните технологии и медиумите се длабоко вградени 
во начинот на кој човекот размислува, комуницира, учи и воспоставува 
меѓучовечки односи. Дигиталната револуција не само што го трансформираше 
пристапот до информации, туку суштински ги измени и спознајните процеси, 
однесувањето и општествената динамика. 

Во таков контекст, се појавува нов вид човек – кој во современиот научен и 
општествен дискурс често се нарекува „Новиот Хомо Сапиенс“. Овој поим се 
однесува на личности чии идентитети, навики и начини на перцепција на светот се 
обликувани преку постојана изложеност и интеракција со дигитални медиуми, 
вештачка интелигенција и виртуелната средина. 

Како што забележува Конарбеј (2023): „Во време кога медиумскиот пејсаж 
постојано се преобликува од технолошкиот напредок, способноста за критичко 
размислување и ориентација во тој простор  е се поважна.“ 

Новиот Хомо Сапиенс се одликува со дигитална писменост, брза обработка на 
информации и способност за извршување повеќе задачи истовремено, но исто така 
е подложен и на дезинформации, намалена концентрација и ослабени (намалени) 
вештини за критичко размислување. Во таквата сложена средина, медиумската 
писменост станува поважна од кога било досега. Таа веќе не претставува само 
вештина за користење на технологија, туку суштинска рамка за развој на критична 
свесност, етичко вклучување и информирано донесување на одлуки во 
дигиталната сфера. 

Оваа статија има за цел да ја истражи еволуцијата на човечкото искуство во 
дигиталната ера низ призмата на медиумската писменост. Се стреми да ги 
анализира карактеристиките на Новиот Хомо Сапиенс, да ја согледа улогата на 
медиумите во обликувањето на оваа еволуција и да укаже на итната потреба од 
концептуално преиспитување на образовните практики во согласност со 
дигиталниот контекст. 

Истражувањето е водено од следните прашања: Како дигиталната ера го 
трансформира начинот на мислење и општествено однесување на современиот 
човек? И која е улогата на медиумската писменост во процесот на подготовка на 
поединецот за активно и одговорно учество во се подигитализирано општество? 

2. Теоретска рамка 

Новиот Хомо Сапиенс,  се повеќе поврзан со информациите преку брзите „кликови“ 
и дигитални импулси на современата технологија, живее во ера во која не се бара 
знаењето – туку се пристапува веднаш. Со секое допирање на екран, „скролање“ 
или пребарување, се движиме низ свет преполн со податоци, што суштински го 
менува начинот на кој ја перцепираме реалноста и воспоставуваме односи. Сè 
помалку е јасна линијата што ги раздвојува мислата од информацијата, бидејќи 
непрекинато се движиме низ мноштво содржини, учејќи и разменувајќи идеи со 
брзина каква што некогаш беше незамислива.  

Оваа дигитална симбиоза не прави подостапни еден на друг, но истовремено и 
зависни од виртуелниот свет, притоа обликувајќи го нашето размислување, 
меѓучовечки релации и доживувањето на времето и просторот. Веќе не сме само 
Хомо Сапиенс – ние се претвораме во Homo Digitalis, суштества во кои потрагата по 
знаење е постојано поттикната од непосредната и постојана поврзаност со 
глобалниот тек на информации. Како што забележува Вин (Veen, 2007): „Хомо 
Сапиенс научи да се справува со преоптовареноста од информации преку кликање 
и селектирање. Научи ефикасно да се движи низ информациите, да комуницира и 
да гради мрежи со своите врсници.“  

Истржувањето на новиот Хомо Сапиенс во контекст на медиумската писменост се 
потпира врз неколку интердисциплинарни теоретски перспективи, пред се од 
областа на постхуманизмот, теоријата на дигитална писменост и медиумската 
екологија. Овие рамки овозможуваат подлабоко разбирање на суштинските 
промени во човечкото однесување, мисловните процеси и социјалните интеракции 
кои произлегуваат од дигиталната ера. Како што укажуваат С, Саломаа и Л. Палса 
(S. Salomaa и L. Palsa, 2019): „Медиумската писменост станува неопходна во сè 
поголем број општествени сфери, бидејќи значењето на медиумите и нивното 
влијание постојано расте, комуникациите стануваат сè поразновидни и побројни, 
медиумските технологии се мобилни и сѐприсутни, а новите технологии постојано 
се развиваат.“ 

Постхуманизмот ги преиспитува традиционалните перцепции на човековиот 
идентитет, ставајќи акцент на сè поголемата испреплетеност на човекот со 
технологијата. Според постхуманистичката мисла, границите меѓу луѓето и 
машините стануваат сè помалку јасни, создавајќи нова форма на субјективност – 
онаа која е обликувана преку дигитални мрежи, алгоритми и вештачка 
интелигенција. 

Оваа перспектива овозможува појаснување на појавата на Новиот Хомо Сапиенс, 
или како што некои истражувачи го нарекуваат – Homo Digitalis, дигитално 
прошиен човек, чија свест, комуникација и идентитет се посредувани и 

моделирани преку технологијата. Дејзион и Прананта (Dasion и Prananta, 2024) 
забележуваат дека: „Концептот на Homo Digitalis е во рацете на дигиталниот 
алгоритам, а ние сме во неговата рамка.“ Теоријата на дигиталната писменост се 
фокусира на вештините, компетенциите и критичкото мислење неопходни за 
ориентација и активно учество во дигиталниот свет. Во ерата на информативна 
пренатрупаност, дигиталната писменост не се сведува само на технички 
способности - туку опфаќа и способност за анализа, проценка и одговорно 
создавање на дигитална содржина. 

Оваа теорија е суштински поврзана со медиумската писменост, која ги опремува 
поединците со знаења и алатки за промислено, критичко и етичко учество во 
дигиталното опкружување. 

Медиумската екологија, како теоретска рамка развиена од истражувачи како 
Маршал Меклуан (Marshall McLuhan) и Нил Постман (Neil Postman), ја анализира 
улогата на медиумите и комуникациските технологии во обликувањето на 
човековото перцепирање, разбирање и културна динамика. 

Од оваа перспектива, медиумите не се само неутрални алатки, туку средини кои 
влијаат врз тоа како мислиме, чувствуваме и комуницираме. Медиумската 
екологија ја разгледува дигиталната реалност како опкружување што ги 
пренасочува когнитивните шеми, меморијата и социјалното однесување.  

Како што истакнува Левинсон (Levinson, 2000): „Медиумската екологија има задача 
да ги идентификува начините на кои овие промени се случиле — и ќе продолжат 
да се случуваат.“  

Нил Постман дополнително ја појаснува улогата на медиумите во нашето 
секојдневие: „Опкружувањето е, во суштина, комплексен систем на пораки што 
наметнува определени начини на размислување, чувствување и однесување. Тоа 
структуира што можеме да видиме и кажеме, и со тоа — да направиме. Ни доделува 
улоги и бара тие улоги да ги играме. Тоа одредува што ни е дозволено, а што не. Во 
судница, училница или деловен простор, тие правила се експлицитни и формални. 
Кај медиумските опкружувања (книги, радио, филм, телевизија и сл.), овие правила 
се често имплицитни и неформални, полусокриени од нашата претпоставка дека 
медиумот е само алатка, а не опкружување. Задачата на медиумската екологија е 
токму во тоа — да ги направи овие правила видливи. Да разбере какви улоги 
медиумите нè принудуваат да играме, како ја обликуваат нашата перцепција и 
зошто реагираме на начин на кој реагираме. Медиумската екологија е студија за 
медиумите како опкружувања.“ (Postman, 1970) 

Левинсон дополнително забележува дека: „Покрај општата идеја дека 
комуникацијата е клучна, McLuhan нè научи дека средството на комуникација има 
големо значење. Или, како што еднаш кажа еден мој колега од предметот по 

Медиумска екологија: „ Начинот на кој ќе напишеш една цртичка – вака или онака 
– може да ја смени историјата на цивилизацијата.“ (Levinson, 2000) 

Земени заедно, овие теоретски пристапи укажуваат дека дигиталната 
трансформација не е само технолошки процес, туку длабоко спознајна и културна 
промена. Новиот Хомо Сапиенс е истовремено продукт и активен учесник во таа 
трансформација, а медиумската писменост претставува суштински предуслов за 
развој на самосвест, етичка рефлексија и ментална отпорност во дигиталната ера. 

 

2.1 Дигиталната ера и нејзиното влијание врз човековиот 
идентитет 

Дигиталната ера донесе промени кои далеку го надминуваат доменот на 
технолошките алатки — таа суштински го преобликува значењето на тоа што значи 
да се биде човек. Со вградување на технологијата во речиси секој сегмент од 
секојдневното живеење, поимот за идентитет сè повеќе се посредува преку 
дигитални искуства. Подемот на „ Новиот Хомо Сапиенс “ е одраз токму на таа 
промена — поединец чиј идентитет веќе не се гради исклучиво преку непосредна 
човечка интеракција и традиционални форми на учење, туку и преку дигитални 
содржини, виртуелна средина и алгоритамски управувани платформи. Денес, оваа 
транзиција е очигледна. „Претерано е дури и да се објаснува дека Homo Sapiens 
наскоро ќе премине во Homo Digitalis.“  велат, Dasion, A. G. R., & Prananta, A. W. 
(2024) 

Технолошкиот напредок драстично го промени начинот на кој се обработуваат 
информациите, се стекнува знаење и се воспоставуваат социјални врски. 
Моменталниот пристап до информација преку пребарувачи, онлајн курсеви и 
мултимедијални платформи ја редефинираше самата природа на учењето, 
правејќи го пофлексибилно и подостапно — но и пофрагментирано. Спознајните 
процеси сè повеќе се прилагодуваат на брза консумација на информации, често 
давајќи предност на брзината пред длабочината. Современото учење повеќе не е 
линеарен процес ограничен на училницата; станува интерактивно, континуирано 
и често поттикнато од хоризонтално споделување на знаења во дигиталните 
опкружувања. 

И социјалните интеракции претрпеа значајни трансформации. Појавата на 
дигиталните комуникациски алатки — од пораки до видео повици — создаде нови 
форми на интеракција, ја намали потребата од физичка присутност, но ја зголеми 
фреквенцијата и итноста на комуникацијата. Хан вели: „Интегрирањето на 
паметните телефони дополнително ја забрза оваа дигитална револуција, 
овозможувајќи постојан пристап до медиуми, информации и забава.“ (Han, 2024) 
Сепак, ваквите интеракции често се лишени од емоционалната длабочина и 

суптилност на непосредната комуникација, што може да влијае врз способноста за 
емпатија, градење односи и развој на емоционалната интелигенција. 

 

2.2 Социјалните медиуми, вештачката интелигенција и нивната 
постојана поврзаност 

Социјалните медиуми играат централна улога во обликувањето на идентитетот и 
перцепцијата на човекот. 

Според Виден: „Интерактивната природа на социјалните медиуми им овозможи на 
корисниците не само активно да учествуваат во создавање и дистрибуција на 
содржина, туку и да влијаат врз самата структура на медиумскиот простор. 
Кориснички генерирани содржини — како што се видеа,“мемиња“ и блогови — го 
демократизираа медиумското создавање, дозволувајќи секој што има интернет-
пристап да го сподели својот глас. Оваа промена не само што го трансформира 
начинот на кој се консумира содржината, туку и начинот на нејзино производство 
и дистрибуција.“ (Widen, 2024) 

Преку социјалните медиуми, поединците сѐ почесто креираат и проектираат 
идеализирани претстави за себе, што води до нови облици на самоизразување, но и 
до споредба со другите, анксиозност и притисок за усогласување со дигитално 
наметнатите норми. Постојаниот циклус на повратни информации — преку 
лајкови, споделувања и коментари — создава модел на самопроценка заснован врз 
перформанс, кој може длабоко да влијае врз психосоцијалниот развој, особено кај 
младите лица. 

Вештачката интелигенција дополнително ја усложнува конструкцијата на 
идентитетот, воведувајќи нови димензии на интеракција кои досега беа 
незамисливи. Персонализираните алгоритми го обликуваат медиумскиот пејзаж 
со тоа што го филтрираат и селектираат она што корисниците го гледаат, суптилно 
влијаејќи врз нивните ставови, преференци и однесувања. Според Шин: „Со сè 
поголемото присуство на алгоритми и нивните далекусежни ефекти, вештачката 
интелигенција бргу се наметнува како доминантен тренд.“ (Shin, 2020) 

Во тој контекст, идентитетот станува процес на со-творење помеѓу поединецот и 
машината — со што се разградуваат границите помеѓу личната автономија и 
надворешното влијание. Постојаната поврзаност, иако нуди практичност, носи и 
сериозни предизвици. Очекувањето за секогашна достапност води кон дигитален 
замор, намалена приватност и зголемено чувство на немир. Сè потешко станува 
човек да се исклучи од дигиталната поврзаност, да се рефлектира, и да постигне 
продлабочен фокус — елементи кои се суштински за длабоко учење и развој на 
самосвеста. 

Со сè поинтегрирана улога на вештачката интелигенција во секојдневниот живот, 
технологијата сè повеќе делува како посредник и влијае врз начинот на кој 
поединците се изразуваат, комуницираат, па дури и врз нивната самоперцепција. 
Алгоритмите на социјалните медиуми, на пример, ја креираат содржината врз 
основа на дигиталното однесување и преференциите на корисниците, создавајќи 
дигитална персонификација која често се разликува од нивниот автентичен 
идентитет. Овој процес поттикнува од обликувањето на сопствениот идентитет 
согласно со идеализираните верзии кои се усогласуваат со алгоритамските 
параметри или доминантните социјални трендови — со што се бришат границите 
помеѓу реалноста и конструираната слика за себе. 

Понатаму, растечката улога на вештачката интелигенција во собирањето податоци 
и надзор, ги продлабочува комплексностите на самоперцепцијата. Преку 
персонализирани алатки кои ги анализираат навиките, интересите и 
интеракциите, поединците може да започнат да го доживуваат својот идентитет 
како надворешно обликуван — или дури детерминиран — од алгоритамски 
системи. Ова може да доведе до чувство на отуѓување од сопствениот автентичен 
идентитет и да создаде парадокс: во ера кога изразувањето на идентитетот никогаш 
не било подостапно, тој истовремено станува и најконтролиран. 

 

2.3 Промени во вниманието, критичкото мислење и 
комуникациските обрасци 

Бројни истражувања укажуваат на тоа дека дигиталната средина придонесува кон 
намалување на способноста за задржување на концентрацијата. Според Хилман 
една од клучните загрижености се однесува на влијанието на социјалните медиуми 
врз вниманието, особено кај помладите генерации. (Hilman, 2024). Постојаниот 
прилив на известувања, краткоформатни содржини и барања за мултитаскинг го 
поттикнуваат површното следење на содржините наместо длабинска 
концентрација. Оваа промена не влијае само врз начинот на кој ја консумираме 
информацијата, туку и врз формирањето на ставови и решавањето на проблеми. 

Критичкото размислување — кое долго време претставуваше темел на 
образованието — е доведено во прашање поради лесниот пристап до однапред 
структурирани ставови и филтрирани информации. Изобилството на непроверени 
содржини на интернет налага од поединците да развиваат медиумска писменост, 
со цел критички да ги проценуваат изворите, да препознаваат пристрасност и да 
донесуваат информирани одлуки. „Клучните предизвици вклучуваат разликување 
меѓу точни и дезинформирачки податоци, нерамномерна распределба на 
дигиталната писменост, нееднаквост во пристапот до технологија и мотивациски 

бариери при потрагата по веродостојни информации.“ (Yu, J., Bekerian, D. A., & 
Osback, C., 2024). 

Исто така се менуваат и начините на комуникација. Скратените форми на 
текстуална комуникација поттикнуваат развој на нов, визуелно-дигитален јазик. 
Иако овие облици на изразување се креативни и културолошки значајни, тие 
понекогаш го заменуваат подлабокото и послоевитото вербално и писмено 
комуницирање, што може да резултира со недоразбирања и постепено намалување 
на јазичната компетентност. 

 

2.4 Улогата и значењето на медиумската писменост  

Во дигиталната ера, во која информациите се достапни во изобилство, со висока 
брзина и често без проверка, медиумската писменост станува неопходен сегмент 
во подготвувањето на поединецот – особено на Новиот Хомо Сапиенс – за живот во 
хиперповрзаниот свет. Како што технологијата сè поинтензивно посредува во 
процесите на учење, комуникација и перцепција на реалноста, способноста за 
критичко однесување кон медиумските содржини не е само корисна, туку и 
суштинска за одговорно и информирано учество во општествениот живот. 

Медиумската писменост се однесува на процесот на едукација и осознавање за 
различните медиумски форми, нивната содржина, цели и влијанија. Таа опфаќа 
способности за пристапување, анализирање, оценување и креирање медиумски 
пораки на различни платформи — телевизија, социјални медиуми, дигитални 
вести, онлајн видеа и други. Повеќе од техничка вештина, медиумската писменост 
поттикнува критичко размислување, етичка свест и разбирање на начинот на кој 
медиумите влијаат врз ставовите, однесувањето и општествените структури. 

Во контекст на Новиот Хомо Сапиенс — човек постојано изложен на дигитални 
влијанија — медиумската писменост претставува основа за ориентирање низ 
комплексните информацииски екосистеми. Таа му овозможува на поединецот да 
разликува веродостојни извори од дезинформации, да препознае манипулативни 
техники и пристрасности, и активно да се вклучи во дигиталната комуникација со 
свесност и одговорност. 

 

2.5 Медиумска писменост како критична вештина за „ Новиот 
Хомо Сапиенс“ 

Медиумите играат главна улога во информирањето на јавноста, бидејќи служат 
како главен канал преку кој луѓето пристапуваат до вести, трендови и информации 
за светот околу нив. Преку различни платформи — како телевизија, весници, 

дигитални портали и социјални медиуми — се обликува јавната перцепција за 
актуелни случувања, социјални прашања и политички развои. 

Според Бајрн: „Во начинот на кој медиумите ги прикажуваат приказните, тие 
влијаат врз јавното мислење за некоја тема, тренд или нов производ и 
последователно ја обликуваат јавната свест.“ (Byrne, 2025) Изборот и 
презентирањето на информациите им помагаат на поединците да формираат 
ставови, да донесуваат информирани одлуки и да се вклучат во значајни 
општествени дискусии. Медиумите делуваат и како едукатори и како контролори, 
држејќи ја моќта за одговорност и обезбедувајќи транспарентност во дејствијата на 
владите и корпорациите. 

„Медиумите имаат централна улога во информирањето на јавноста за случувањата 
во светот, особено во оние области каде публиката нема директно знаење или 
искуство.“ (Happer, C. & Philo, G., 2013) Меѓутоа, влијанието на медиумите носи и 
одговорност, бидејќи начинот на презентирање на информациите значајно влијае 
врз јавната перцепција и ги обликува општествените наративи. 

Новиот Хомо Сапиенс постојано користи и создава содржини, често несвесно. Во 
ваква средина, медиумската писменост станува вештина за опстанок — 
овозможувајќи им на луѓето критички да размислуваат за медиумите што ги 
среќаваат секојдневно и да ги преиспитуваат сопствените медиумски навики. 
Медиумската писменост помага да се разбере како медиумите ја конструираат 
реалноста, промовираат одредени идеологии и влијаат на јавниот дискурс. Ерштад 
вели: „Растечкото поле на истражување, насочено кон подигање свест за сегашните 
и идните предизвици во образовниот систем, е ‘медиумска/дигитална писменост’.“ 
(Erstad, 2015) 

За младите генерации, кои растат во овој дигитален пејзаж, медиумската 
писменост е особено значајна. Таа не ги учи само како да користат медиумски 
алатки, туку и како да ги поставуваат прашањата и да ги предизвикуваат пораките 
вградени во нив. Како дигитални граѓани, тие треба да научат да ја штитат својата 
приватност, да практикуваат почитлива комуникација и да го препознаат 
сопствениот придонес како корисници и творци на содржини. И покрај сѐ 
поголемата важност, интегрирањето на медиумската писменост во формалното 
образование се соочува со предизвици, како што се недостатокот на ресурси, 
обучени наставници и соодветни наставни материјали. Сепак, успешните примери 
од светот покажуваат дека медиумската писменост може значајно да ја подобри 
критичката свест, дигиталната компетентност и граѓанската вклученост. 
Промените предизвикани од дигиталната трансформација се длабоки и 
мултидимензионални, влијаејќи на начинот на кој се учи, комуницира и се 
формира идентитетот на Новиот Хомо Сапиенс. Медиумската писменост не е само 
дополнителна вештина, туку суштински предуслов за успешна адаптација и 

креативно учество во современиот дигитален свет. Таа им овозможува на 
поединците да станат свесни, критички и одговорни корисници на медиумите, кои 
ја обликуваат нивната реалност и иднината на општеството. 

 

2.6 Медиумската писменост во земјите од Западен Балкан: 
Практични примери и компаративни перспективи 

Појавата на Новиот Хомо Сапиенс во земјите од Западен Балкан, како и на други 
места, е тесно поврзана со брзата дигитална трансформација на регионот. Младите, 
во земји како Северна Македонија, Косово и Албанија, се сè повеќе поврзани со 
глобалните медиумски мрежи, пристапувајќи до содржините преку паметни 
телефони, социјални мрежи и онлајн платформи. Меѓутоа, ова зголемено 
поврзување ја нагласува итната потреба од структурирана медиумска писменост 
која ќе им помогне да се ориентираат низ сложеноста на дигиталниот свет на 
одговорен и критички начин. 

Во последните години, низ Западен Балкан се реализираа низа иницијативи 
насочени кон јакнење на медиумската писменост и дигиталните вештини меѓу 
учениците и општата популација: 

Во Северна Македонија медиумската писменост е делумно интегрирана во 
националната образовна програма, особено во предметите за граѓанско 
образование и часовите за јазик. Во соработка со организации како: Фондацијата 
Метаморфозис и меѓународни актери, вклучувајќи ја Европската Унија, УНЕСКО и 
УСАИД, училиштата започнаа пилотирање работилници фокусирани на 
препознавање лажни вести, разбирање медиумска пристрасност и промоција на 
етичко однесување на интернет. 

Македонскиот институт за медиуми (МИМ) и ИРЕКС, како дел од проектот на 
УСАИД за медиумска писменост „Младите размислуваат“, исто така преземаат 
сериозен пристап кон вклучување на медиумската писменост во наставната 
програма за основно и средно образование во Северна Македонија. Според 
Македонскиот институт за медиуми, во 2025 година, МИМ и ИРЕКС соработуваат 
со образовните институции во последните три години за вклучување на 
медиумската писменост во формалното образование. Како резултат, медиумската 
писменост стана дел од наставните планови за одделенијата од прво до деветто 
одделение, во 2021 година, а над 8.000 наставници од сите училишта во земјата беа 
обучени како да организираат часови по овој дел од наставната програма.“  

Во Косово, Министерството за образование, поддржано од невладини организации 
како Балканската мрежа за истражувачко новинарство (BIRN) и Центарот за 
образование на Косово (KEC), спроведува кампањи за подигнвање на свеста и 

обуки во училиштата за градење медиумска писменост. „140 ученици, членови на 
медиумски клубови, заедно со нивните ментор-наставници од седум средни 
училишта, учествуваат во обуките на тема „Медиумска писменост“.“ (SMART 
Balkans, 2025) 

Користењето на дигиталната платформа KosovaEducation.org, за време на 
пандемијата исто така ја демонстрираше можноста на училиштата да се прилагодат 
на онлајн модели на учење, иако предизвиците поврзани со пристапот и 
дигиталната еднаквост остануваат значајни. 

Во Албанија се забележуваат слични развојни процеси, особено преку партнерства 
со Албанскиот медиумски институт и меѓународни донатори во различни проекти 
насочени кон ученици и наставници од средното образование, обезбедувајќи обуки 
за критичко мислење, безбедна употреба на интернет и создавање содржини. 

Наставната програма за медиумско и информациско образование веќе беше 
применета во 20 предуниверзитетски училишта во повеќе градови, како Лежа, 
Елбасан, Драч и Тирана. Овој процес започна во 2020 година во Албанија. Со 
поддршка од Европската Унија и УНЕСКО, Албанскиот медиумски институт и 
Агенцијата за осигурување на квалитетот во предуниверзитетското образование 
(ASCAP) ја адаптираа наставната програма за медиумско и информациско 
образование, развивајќи неколку модули за обука на наставници. Во овој процес 
беа обучени 10 тренери (обучувачи) и 240 наставници од сите училишта што беа 
опфатени со програмта. 

Според Албанскиот медиумски институт во 2025 година; „За време на овој процес, 
наставниците имаа можност да ја интегрираат наставната програма во својата 
настава со цел пристап до информации, развивање критички мисли и создавање 
медиумски содржини. Вкупно 8.456 ученици од понизок степен и 1.372 ученици од 
повисок степен имаа можност да слушнат за медиумска писменост во училиштата, 
а дел од нив беа директно вклучени во пилот-одделенијата.“  

 

3. Компаративни перспективи: Традиционален и модерен 
пристап 

Традиционално, образовните системи во земјите од Западен Балкан (Северна 
Македонија, Албанија и Косово) се карактеризираат како наставно-центрични, со 
фокус на меморирање и пасивно усвојување на знаење. Медиумските и 
дигиталните содржини често се перцепираа како пречки наместо како алатки за 
учење. Во многу рурални или недоволно опремени подрачја, пристапот до 
технологија е ограничен, а во училиштата недостасува инфраструктура за 
воведување на дигитални методи. 

Од друга страна, современите пристапи во образованието — инспирирани од 
рамките на ЕУ и глобалните трендови — го истакнуваат пристапот насочен кон 
ученикот, дигиталната писменост и критичкото вклучување. Новите модели 
промовираат учење базирано на проекти, каде што учениците користат медиуми 
за истражување, соработка и презентирање на своите идеи. Онлајн платформи, 
модулите на е-учење и хибридните модели се сè повеќе застапени, особено во 
урбаните средини и приватните институции. 

Сепак, трансформацијата е нерамномерна. Додека урбаните училишта и добро 
финансираните програми побрзо ја усвојуваат дигиталната технологија, многу 
јавни училишта сè уште се соочуваат со пречки како застарени наставни програми, 
недостаток на дигитална инфраструктура и недоволна обука на наставниот кадар. 

И покрај овие предизвици, во земјите од Западен Балкан расте свеста за значењето 
на медиумската писменост како клучен фактор за обликување дигитално писмена 
и критички мислечка генерација на Новиот Хомо Сапиенс. За забрзување на 
напредокот, ќе биде неопходно континуирано вложување во обука на наставници, 
реформа на наставните програми и рамноправен пристап до технологија. 
Медиумската писменост не е само техничка вештина — туку демократска потреба 
во информациската ера. 

Појавата на Новиот Хомо Сапиенс — дигитално потопена и технолошки обликувана 
верзија на современиот човек — како штп носи ветувачки можности, така и итни 
предизвици за современите образовни системи. Наодите и аргументите разгледани 
во оваа статија укажуваат на растечки јаз помеѓу темпото на технолошкиот 
напредок и капацитетот на образовните системи да ги подготват поединците за оваа 
нова дигитална реалност. 

 

4. Интерпретација на наодите и аргументите 

Еволуцијата на човечкиот идентитет во дигиталната ера не претставува само 
промена во начинот на користење технологија, туку подлабока трансформација на 
начинот на размислување, комуникација и вклучување во светот околу нас. Теории 
како медиумската екологија и постхуманизмот укажуваат дека континуираната 
интеракција со дигиталните средини го редефинира мисловниот процес, 
вниманието, па дури и перцепцијата за себеси. Во тој контекст, улогата на 
медиумската писменост станува клучна за подготовка на поединците, особено 
младите, со алатки за критичко ориентирање во овој нов дигитален пејзаж. 

Податоците од програми во Западниот Балкан, како што се оние во Северна 
Македонија, Косово и Албанија, покажуваат дека и покрај значајните напори за 
интегрирање на медиумската писменост, нејзината имплементација останува 

фрагментирана. Овие примери илустрираат дека медиумската писменост, кога е 
ефективно применета, ја поттикнува дигиталната писменост, критичкото 
размислување и етичката одговорност — вештини есенцијални за Новиот Хомо 
Сапиенс. 

Но се поставува прашање: Кои се тензиите помеѓу технолошкиот напредок и 
образовната подготвеност? Една од клучните тензии е јазот помеѓу технолошките 
иновации и адаптацијата на образованието. Додека технологијата брзо напредува, 
воведувајќи вештачка интелигенција, интерактивни дигитални содржини и 
постојана поврзаност, многу образовни системи остануваат заглавени во 
традиционални и ригидни модели на наставата. Наставните програми често се 
бавни за промени, наставниците можеби немаат соодветна обука, а 
инфраструктурата е недоволна, особено во слабо опремените региони. 

Овој дисбаланс доведува до состојба каде што учениците се соочуваат со реалности 
кои нивните училишта не можат целосно да ги адресираат. Како резултат, се 
формира генерација која може да биде високо способна во користењето дигитални 
алатки, но нема доволна критичка способност за анализа на медиумските 
содржини, разбирање на нивното влијание или одговорно користење. 

 

4.1 Етички и социјални аспекти 

Појавата на Новиот Хомо Сапиенс носи бројни етички и социјални предизвици. Тие 
опфаќаат прашања поврзани со дигиталната приватност, алгоритамската 
манипулација, конструирањето на онлајн идентитетот и менталното здравје. 
Постојаната изложеност на селектирана реалност и филтрирани информации 
преку социјалните медиуми може да доведе до нереални очекувања, пониска 
самодоверба и засилена поларизација на убедувањата. 

Нееднаквиот пристап до дигитални алатки и медиумска писменост дополнително 
ја продлабочува социјалната нееднаквост. Лицата со пристап до квалитетно 
дигитално образование имаат подобри шанси за успех во современиот свет, додека 
оние без таков пристап се изложени на ризик од дигитална исклученост, што ја 
продлабочува односно зголемува образовната и економската поделба. 

Покрај тоа, постојат значајни етички прашања поврзани со улогата и употребата на 
вештачката интелигенција и големите податоци во образованието. 
Персонализираните алгоритми за учење може да бидат корисни, но истовремено 
создаваат грижи околу надзорот, безбедноста на податоците и комерцијализацијата 
на образовните процеси. 

Во целина, додека дигиталната ера нуди огромен потенцијал за унапредување на 
образованието и развојот на човечките капацитети, таа исто така бара темелно 

преиспитување на улогата и задачите на образовните системи. Медиумската 
писменост веќе не може да се третира како “изборна вештина“, туку како клучен 
предуслов за подготовка на Новиот Хомо Сапиенс со цел да не биде само 
компетентен корисник на дигитални технологии, туку и свесен, етичен и критички 
учесник во дигиталниот свет. 

 

5. Заклучок 

Дигиталната ера предизвика фундаментална трансформација во начинот на 
размислување, комуникација и интеракција на луѓето, создавајќи го концептот на 
Новиот Хомо Сапиенс — човек формиран од континуирана изложеност на 
технологија, медиуми и информации. Во оваа статија беше разгледана 
променливата природа на човечкиот идентитет во медиумски-заситената средина, 
со особено внимание на клучната улога на медиумската писменост во развивањето 
одговорни, информирани и отпорни дигитални граѓани. 

Анализите укажуваат дека технолошкиот развој значително го надминува темпото 
на прилагодување на традиционалните образовни системи, што создава сериозен 
јаз кој итно треба да се надмине. Иако дигиталните алатки овозможуваат нови 
форми на учење и изразување, тие носат и бројни предизвици, како што се 
ширењето на дезинформации, скратеното внимание и етичките дилеми поврзани 
со приватноста и идентитетот. Во тој контекст, медиумската писменост се 
наметнува како основна вештина за успешно справување со овие предизвици, 
особено во региони како Западниот Балкан, каде што и покрај тековниот развој на 
дигиталното образование, потребен е понатамошен напредок. 

Во иднина, на образованието му е неопходно системско преосмислување кое ќе 
овозможи прилагодување на брзите технолошки промени. Медиумската писменост 
не смее да се третира како изборен предмет, туку како клучен дел од современите 
наставни програми. Училиштата треба да ги опремат учениците не само со 
технички вештини, туку и со критичка способност за прашување, анализа и етичко 
однесување кон медиумските содржини. Образовните институции треба да им 
обезбедат на учениците не само технички вештини, туку и развој на критичката 
способност за анализа, поставување прашања и етичко однесување во однос на 
медиумските содржини. Дополнително, образованието треба да го поддржи и 
емоционалниот и когнитивниот развој, овозможувајќи им на поединците стабилен 
идентитет во услови на дигитален инфо-преоптоварен свет. 

Препораките упатуваат на потреба од зголемување на инвестициите во обука на 
наставниот кадар, континуирано обновување и интеграција на медиумската 
писменост во наставните програми преку различни предмети, како и зајакнување 
на соработката меѓу државните институции, образовните структури и 

технолошките компании. Од суштинско значење е и обезбедувањето еднаков и 
инклузивен пристап до дигиталното образование, додека научните истражувања 
треба да продолжат со изучување на психолошките, социјалните и културните 
влијанија на медиумите врз развојот на поединецот. 

Вкупно земено, подготовката на Новиот Хомо Сапиенс за дигиталната ера 
претставува не само образовен, туку и општествен приоритет. Медиумската 
писменост е во сржта на оваа трансформација, обезбедувајќи ги неопходните 
алатки за создавање поодговорно, етичко и поврзано дигитално општество. 

